
Минем педагогик осталыгым

(эссе)

                                                                                     “Башта ярат,аннары  укыт”.

                                                                                                Сухомлинский.

Укытучы һөнәрен җиһанга яктылык, җылылык иңдерүче кояш нурына тиңләр идем мин. Кояш нуры да бит һәр яз саен табигатьнең күзен ача. Укытучы күңелендә дә һәрчак яз гына. Бүтәнчә булуы мөмкин дә түгел. Ул гомер буе укучыларына язгы чәчәкләр, самими хисләр бүләк итә. Балачак  сиздермичә уза да китә, әмма күңелләрдә Укытучыдан иңгән җылылык, мәрхәмәтлелек кала. Җирдә кешеләргә мәгънәле тормышны колачлар өчен укытучы канат куя. Ул тәрбияли, укыта, һәркемне Кеше итәргә омтыла.
       Бала вакыттан ук мине әлеге мактаулы һөнәр кызыксындырды.  Укытучы өстәлендәге дәфтәрләргә кызыгып карап торганлыгым һич күз алдымнан китми. “Эх, шушы дәфтәрләрне тикшерер идем!”- дип уйлый идем.  Ә өйдә күрше кызларын “укыттым”: дәфтәрдән журнал ясап, билгеләр куя, яңа теманы “аңлата” идем. Әнә шул балачак хыяллары, 11 нче сыйныфны тәмамлаганнан соң, мине Казанның гуманитар институтына китерде. Мөгаллимлек хезмәтемне районыбызның Югары Ындырчы мәктәбендә башладым. Хәзергесе вакытта Табар – Черкене урта мәктәбендә эшлим. 


Мин – татар теле һәм әдәбияты укытучысы… Максатым – рус балаларын татарча аралашырга өйрәтү, һәр укучыга иҗади мөмкинлекләрен табарга ярдәм итү, үзенең көченә ышандыру, барлык эшләрне булдыра алырдай шәхес икәнен күрсәтү. Минем фикеремчә, татар теле һәм әдәбияты дәресләренең төп бурычы – укучыда эчке матурлыкка омтылыш тәрбияләү, дөньядагы төрле вакыйгаларга дөрес бәя бирү, үзлегеңнән белем алуга өйрәтү. Ә бу максатларга ничек ирешергә соң? Бу сорауга һәр укытучы үзенчә җавап бирәдер. Шәхсән мин үзем аның турыда көн саен уйланам. Җавапны да даими эзләргә туры килә. Кайчагында – фәнни һәм методик әдәбиятта, хезмәттәшләремнең тәҗрибәләрендә, ә кайчагында – үзем укыткан укучыларның күзләрендә...

Рус телле балалар төркемендә эшләү дәвамында мин үзем өчен менә нинди ачыш ясадым: беренче сыйныфка килгән балалар арасында үзләре дә аңламастан ни өчендер «Минем татар телен өйрәнәсем килми» дигән фикердәгеләре була. Беренче дәресләрдәге максатым баланы куркытмыйча гына татар теле дәресләренә ияләндерү. Моның өчен мин артист та, психолог та булырга тиеш,  дәрестә куелган максатка ирешә алмасаң, икенче дәрестә ирешермен дип кенә тынычланырга ярамый, укытучыга ялгышларын кабатламыйча тәҗрибә туплау мөмкинлеге бар, ләкин бала өчен бер дәрес тә кабатланмый.
        Көн артыннан көн үтеп, минем тырышлыгымның беренче нәтиҗәләре бар: дәресләрдә татарча сөйләмне тыңларга, аңларга өйрәнеп киләләр, йөзләрендә курку чалымнары урынына үзләренең аз гына уңышларына сөенү чаткылары күренә, менә хәзер инде максатым - укучыларда татар телен өйрәнүгә кызыксыну уяту. Шушы максатыма ирешкәннән соң дәресләрем бермә-бер кызыклырак, нәтиҗәләре югарырак булачак. Кечкенәләр үзләренә әйтелгән мактау сүзләрен бик яхшы истә калдыралар, шушы ук сүзләрне өйләренә кайтып әти-әниләренә әйтеп күрсәтергә тәкъдим итәм. Нәтиҗәдә бала сүзне истә калдыра, өйдәгеләргә дә баланың шатлыгын уртаклашу мөмкинлеге туа. Балага уңышлар юлдаш булганда гына аның күңеле күтәрелә, тагын да күбрәк белү, белгәнеңне башкаларга да күрсәтү теләге барлыкка килә.

Замана таләбе буенча, теләсәң, теләмәсәң дә, фәнгә, телгә мәхәббәт уяту өчен яңа методик алымнар эзләргә туры килә. Индивидуаль якын килеп эшләгәндә генә, укытучы укучыларында үз фәненә карата мәхәббәт уята, тормышка яраклы шәхесләр тәрбияли ала. Шуның өчен дәрес темасын аңлатканда төрле алымнар кулланырга кирәк. Мин үзем, урта сыйныф укучылары белән традицион дәресләрдән тыш, дәрес - КВН,  дәрес - сәяхәт, уен - дәрес, практикум – дәресләрне, рольле уеннар кебек иҗат дәресләрен отышлы дип тапсам, югары сыйныф укучылары өчен дәрес - дискуссия, интеграль - дәрес, презентация-дәресләр, конференция, семинарлар үткәрүне югары нәтиҗәгә ирешүнең бер юлы дип саныйм. Проект яклау дәресләре һ.б. үткәрәм. 

Замана укучысына әзер белемнәрне үзләштерү һәм тиешле күнекмәләр булдыру гына җитми. Иҗади, мөстәкыйль, җаваплы булырга өйрәтү бурычы барлыкка килде. Укыту материалының эчтәлеген һәр укучының сәләтенә туры килерлек итеп сайларга һәм төзергә кирәк. Дәресләремдә индивидуаль һәм дифференциаль укытуга игътибар итәм. Өй эшен мин укучыларның сәләтенә һәм мөмкинлекләренә туры китереп  бирергә тырышам.

Әлбәттә, замана күзлегеннән чыгып караганда һөнәрем җиңел түгел, ләкин  эшеңне яратсаң, һәр иртәдә ашкынып мәктәпкә килсәң, балаларның зур ышаныч белән сиңа төбәлгән карашларын күрсәң, барлык арулар юкка чыга, һәм эшеңнең кирәклеген аңлап, хезмәтеңнән канәгатьләнү, шатлык хисе чолгап ала.

 Бүгенгесе көндә  мин – 11 нче сыйныф укучыларының икенче әниләре. Әниләре дип курыкмыйча әйтә алам. Чөнки балалар  үзләре үк моны исбатлап торалар. Алар белән тыгыз элемтәдә торабыз. Мин аларның тормышлары, яшәү рәвешләре белән һәрдаим кызыксынып яшим... Сыйныф җитәкчесе буларак, укучыларга һөнәри юнәлеш бирүдә дә нәтиҗәле эшлим. Бу уңайдан, мин укучылар белән педогогик-психологик, һөнәри диагностика, класстан тыш чаралар үткәрәм.


 Үз эшеңне яратып башкару ничек кенә авыр булмасын, ул үзе зур бәхет бит. Бу тарафтан үземне бәхетле кеше дип саныйм. Минутлар, сәгатьләр, көннәр, айлар күз ачып йомган арада борчулары, шатлыклары белән бик тиз үтеп китәләр. Менә тиздән укучыларым белән саубуллашыр вакыт та килеп җитәр. Аларга карыйм да моңсулана башлыйм. Очар кошларын очырган кош кебек тоям үземне. Шул ук вакытта шатлык, горурлык хисләре дә уяна. Алар зур тормышка аяк басканда, туры юлдан китәрләр дип ышанып калам. Киләчәктә, минем укучыларым мине бары якты истәлекләр белән искә алсалар (бу шулай булыр дип өметләнәм), миннән дә  бәхетле кеше булмас.  


Озак та үтмәс, кабат мәктәп, укытучылар белән күрешер өчен, алар да җыелып килерләр. Ә мин һаман да мәктәптә, берләрен үстереп озатсам, икенче нәниләрен каршы алам. Кабат йокысыз төннәр, борчу-шатлыклары белән тормыш үз агымын дәвам иттерә.


Әйе, бүген мин бәхетле! Укучыларыма карыйм да, сөенәм!.. Үзем өйрәткән Әдәп, Әхлак, Намус, Шәфкать, Изгелек, Кешелеклелек, Сафлык, Гаделлек,  Яхшылык сыйфатлары күрәм мин аларда. Киләчәктә, һичшиксез, чын Кеше булырлар – мин моңа ышанам!

